
SU 15 DE SU MESI DE IDAS IN SA DOM'E FARRA 

LABORATÒRIU PRÀTICU DEDICAU A SU 'PANI PINTAU' 

Non si firmant is fainas in Sa Dom’e Farra me in sa rassìnnia ‘Si Ghetat Custu Bandu’. 

Apustis de s’arresultau bellu de sa cida passada, dedicada a sa bistimenta traditzionali cuartesa, cun 

s’agiudu de àterus comunus lacanantis e gràtzias a is chi at bòfiu pigai parti a sa serada de acabu cun sa 

bistimenta stòrica sua, giòbia 15 de su mesi de Idas atòbiu nou, dedicau a sa produtzioni artìstica, prus 

chi artisanali, de su pani. 

Sa traditzioni fait arrima cun s’arti. Sa magia de su pani decorau, po custu nodiu cumenti ‘pintau’, unu 

tempus fiat elementu fundudu de dònnia momentu de festa. Non sceti in Quartu, ma in s’ìsula intrea, 

candu ddoi fiant cirimònias de importu, da is cojas a àteras cirimònias religiosas, cun sa Pasca Manna  e 

àteras festas, su pani fiat fatu cun cura e pibinchesa: fiant duncas una parti de primori in is cirimonialis. 

Sa faina improntada da s’Assòtziu Fèminas e su Idanu at a incarrerai a oras de is 18.00 e est unu 

laboratòriu  pràticu ca fait a biri cumenti un’alimentu furriat in un’ogetu de arti. Ghiaus da chini ddu fait 

de diora cumenti a un’arti, is chi ant a pigai parti ant a fai unu traballu fatu a manu de pasta de pani, a 

cunforma de sa traditzioni cuartesa, a cunforma duncas de is genias diferentis de 'pani pintau' tìpicus de 

sa citadi.  

 


